
Aasiaat 17. januar 2017 

 

 

Inatsisartut suleriaasianni § 37 naapertorlugu Naalakkersuisunut imaattunik apeqqute-

qarpunga: 

 

1. Ilumoorpa Nukissiorfiup nukik pilersittagaa taamaallaat 60 %-ip missaannaa atorneqartartoq? 

Imatut paasillugu nukimmit pilersinneqartumit 40 %-missaa taamaallaat 

innaallagissiornermut atorneqartartoq, sinneralu atunngitsoorneqartarluni. 

a. Taamassimanngippat taava qassi % atorneqartarpa? 

b. Sumik peqquteqarpa nukiup pilersinneqartup tamakkerlugu 

atorneqarsinnaannginneranut? 

c. Nukik pilersinneqartoq atorneqanngitsoortorlu illoqarfinni erngup nukinganik 

nukissiorfilinni qanoq naleqarpa? 

d. Nukik pilersinneqartoq atorneqanngitsoortorlu illoqarfinni ikummatissatortumik 

nukissiorfilinni qanoq naleqarpa? 

2. Nukissiorfiup nukik pilersitsittagaa tamakkiisumik atorneqarsinnaanngortinneqarnissaa 

pillugu Naalakkersuisut qanoq suliniuteqarpat? 

3. Ilumoorpa nukik pilersinneqartoq atunngitsoorneqartoq kiassarnermut atorneqarsinna-

agaluartoq? 

a. Ilumoorsimappat tamanna qanoq atorneqarsinnaanngortinneqarsinnaagaluarpa? 

b. Nukiup pilersinneqartup atunngitsoortup kiassarnermut atorneqarsinnaannginneranut 

suna pissutaava? 

c. Suna pisariaqarpa nukiup atunngitsoortup kiassanermut 

atorneqarsinnaalersinneqarnissaanut? 

4. Inuiaqatigiinnut qanoq naleqarpa nukiup pilersinneqartup maanngaannartinneqartarneranut. 

5. Nukik pilersinneqartoq maangaannartinneqartorli,  kiassanermut atorneqarsinnaalersinneqas-

sagaluarpat tamanna imminut akilersinnaasutut Naalakkersuisut isigaat – nalilersinnaavaat? 

6. Ilulissani, Qasigiannguni, Aasianni, Sisimiuni, Maniitsumi, Nuummi, Qaqortumilu nukik piler-

sinneqartoq atorneqanngitsoortorli kiassarnermut atorneqarsinnaalersinniarlugu attavilersui-

soqassagaluarpat attavilersuineq qanoq naleqassagaluarpa? 

a. Taamatut attavilersuineq siunissamut isigaluni imminut akilersinnaasutut Naalakkersuisut 

isumaqarpat? 

b. Taamatut attavilersuineq ukiut qassit qaanngiuppata imminut akilersinnaalissagaluarpa? 

(Inatsisartuni ilaasortaq Peter Olsen, Inuit Ataqatigiit) 

 

Tunngavilersuut 

Nukissiuteqarnerup tungaatigut ilisimasaqartunit tusarlerneqartarpugut Nukissiorfiup nukiup 

pilersittagaaniit 60 %-it missaa taamaallaat atorneqartartoq. 

 

Assersuutigalugu Aasiannimiatagooq Nukissiorfiup 100 literi olie atorlugu (pisiaralugu) 

nukimmik pilersitsiguni, taava  60 literi missaa taamaallaat innaallagissamik pilersitsinermut 

atortarpaa,  sinneralu 40 liter atorneqanngitsoorluni igiinnarneqartarpoq, maangaannartin-

neqartarluni. 

 

Aamma paasivara taanna 40 liter sinneruttoq nukillu pilersinneqartoq atorneqanngitsoortor-

lu kiassarnermut atorneqarsinnaagaluartoq.  

 

Assorsuaq ajuusaannarpoq tamanna ilumoorsimappat. Nukik pilersinneqartoq 

maanngaannartinneqartorli iluatinnaraluassusia, iluatinnaraluaannarani aamma 

inuiaqatigiinnut aningaasarpassuarnik tamanna naleqarsimassaaq. 

 

Nukiup pilersinneqartup 40 %-it missaa maangaannartittarsimagutsigu tamanna 

inuiaqatigiinnut pitsaasuunngilaq - iluaqutaanngilaq aningaasanillu asuli eqqaaginnarnertut 

oqaatigineqartariaqarpoq. Aningaasarpassuarnik eqqqaaneriinnartut oqaatigineqarsinnaap-

pat, nukimmillu pilersitassaagaluartumik maangaannartitsinerusimappat, tamanna ajorluin-

narpoq, akuersaarneqarsinnaanngilarlu. 

 

Nukiup pilersinneqartup tamakkiisumik atorneqarsinnaalernissaa pillugu anguniagaqartuar-

tariaqarpugut, suliniuteqartuartariaqarpugullu. Aporfiusinnaasullu tamaasa qulaajarlugillu 

nagguissiortariaqarpagut atorluaalersinnaanissarput aqqutissiukkumallutigu. 

 

Assersuutaasut Aasiannut tunngasut assersuutaannaapput apeqquteqaataasumut 

paasiuminarsaatitut. 

 

Nukissiuteqarnerup tungaatigut ilisimasaqartut taamatut oqariartornerat ilumoorpa? 

Tunngavissaqarpa? Soqutiginartippara malersussallugu paasiniassallugulu. 

 

Nukissiuteqarnerup tungaatigut ilisimasaqartut oqariartuutaat ilumoorsimassappata, taava 

qinikkatut pingaarutilimmik suliassaqarpugut anguniagassaqarpugullu. Nunarput nunattalu 

inui pillugit. 

 

Taamaattumik taamatut tunngavilersuuteqarlunga matumuuna apeqquteqaatikka 

ingerlateqqippakka. 

 

Kissaatigaaralu apeqquteqaatima ullut qulit qaanngiutinnagit akineqarnissaa. 


